
ئەڤە رۆژا بێھنژی و گوتیێ قوزلقورت، ئێدی خەو نەكەفتیە چاڤان و
ئەو قوزلقورتە ژ مەژیێ وی دەرناكەڤیت. چەند سەرێ خوە دانیتە سەر
بالیفكێ، ھێشتا تەمارا خەوێ چاڤێن وی نەگرتین، دەنگەك دێ جرفەكێ
ڤێئێخیت و ئێكسەر بەژنی خوە رابیتەڤە و چ نەفرەتەكا ھەی، لخوە
بارینیت، ژبەر وێ بێھنژینا، نە ل دەم و جھێن خوە یێن گونجایی.

چیرۆكا وی و خەوێ بێ رامان بوو، جامێرەكی گوتێ: “پێدڤی چ دەرمان
و چارەسەریان ناكەت، خوە ب تشتەكی ڤە مژویل بكە”. ل چەند شەڤێن
ئێكێ، ل عەسمانەكێ رەشێ تاری، ستێر دئینانە بەرچاڤێن خوە و ئەڤە
ستێرەك و ئەڤە دوو ستێر و ئەڤە سێ ستێر و ب ھژمار سیھـ ستێر
دخاندن و بیرا وی ناھێت جارەكێ ژی گوتبیت، ئەڤە ستێرا سیھـ و
ئێكێ و دا خەو چــاڤێن وی گریــت. لێ دگەل دەربازبوونــا حەفتیەكێ،
ئێدی شوینا عەسمانی، كوتانا پەزێ جیرانێ وان دھاتە بەرچاڤێن وی و
دا دەرێ كوتـانێ ڤەكەت و دەسـت ب داكرنـا وان كەت، ئەڤە بـزنەك و
ئەڤە دوو بزن و ئەڤە سێ بزن و ئەڤە بوونە سیھـ بزن و ئێدی دا
نقومی خەوێ بیت و حەفتیەكێ ژی ب ھژمارتنا بزنان ڤە، دەرباز كر. د
شەڤەكێ دا دیت، یێن بوینە سیھـ و ئێك بزن و جارەكا دی پەرێ وەكی
بەرێ، خەو ژ چاڤێن وی زیزبوو. رۆژا پاشتر قەستا جیرانێ خوەكر،
بزنێن وی ھژمارتن و بزنا سیھـ و ئێكێ ژێ كری و بزن ڤەكوشت و بزن
گورا و گوشتێ بزنێ پارچە پارچە كر و ھەر پارچەك بۆ ئێكی وەك خێر
فرێكر و بتنێ سەرێ بزنێ ما. ب شەڤێ قارقارا سەرێ بزنێ، نە بتنێ

خەو ژ چاڤێن وی ڤەرەڤاند، بەلكو ژ نڤینێن خوە ژی رەڤی.
ئەڤ ئێكە درێژ بوو و مەزنترین كێشا وی بۆ نڤستن، بیر ل وی كەسی
كـر، ئەوێ گـوتیێ قوزلقـورت. لبەر مێـزا وی راوەسـتیا، تبلا خـوە
درێـژكرە نـاڤ چـاڤێن وی و گـوتێ: “قوزلقـورت بۆ تە و ھنـدی ئێكێ
تەبیت”، دەنگێ وی نە بتنێ د ئاڤاھیڤە دەنگڤەدا، بەلكو خوە یێن ل
سەر جادێ، كولانێ، ل تاخی و ل باژێری ھەمیێ ل بەر مێزا سەیدای
خرڤەكرن و ھەمیان گوتنێ: “تە عافیەت بیت، ئەو قوزلقورتە…” و ژ
ھینگێ وەرە، ئەڤێن ل سەر جاددێ، ئەڤێن ل كولانێ، ئەڤێن ل تاخی و
ئەڤێن ل باژێری ب شەڤێ تێر دنڤن و سەیدا ژی پەیڤا قوزلقوتێ، دگەل

تفا خوە دادعویریت..!

